


Mea e uiga i le Komiti Fa‘afoe o Tū‘uga a Niu Sila

‘Ua fa‘afaigōfieina e le Komiti Fa‘afoe o Tū‘uga a Niu Sila tū‘uga 

‘uma fa‘apea ta‘aloga petipeti (wagering) i totonu o Niu Sila. 

‘Āfai e te peti i tū‘uga solofanua, solofanua toso ta‘avale (trots) 

po‘o ta‘ifau, peti i le ‘Olopeleki po‘o ta‘aloga pesipolo (baseball) 

a Amerika, pē ‘e te alu i se aso o tū‘uga, ‘o le isi vāega o lau 

tupe fa‘aalu i au petipetiga ‘ua alu lea i tū‘uga a Niu Sila po‘o nisi 

ta‘aloga e ui atu lea i le Komiti Fa‘afoe o Tū‘uga a Niu Sila.

I lalo o le Tulāfono Fa‘avae o Tū‘uga 2003 (Racing Act 2003), 

‘o le matāfaioi a le Komiti Fa‘afoe o Tū‘uga a Niu Sila ‘o le 

fa‘afaigōfieina lea ma fa‘alauiloa petipetiga i tū‘uga ma peti-

petiga i ta‘aloga; ‘auā le fa‘ateleina o polōfiti mo le manuia alu 

alu i luma o tū‘uga i Niu Sila mo se taimi ‘umi; ma le fa‘alauiloaina 

o mea tau tū‘uga. 

‘Ua faia e le Komiti Fa‘afoe o Tū‘uga a Niu Sila ana gāluega 

fa‘apisinisi ma le fa‘atuatuaina mo le manuia o le tele o tagata 

‘ese‘ese ‘olo‘o maua mai lo latou manuia mai le matāgāluega 

(industry) o tū‘uga i Niu Sila.

‘O la matou Ta‘utinoga mo Ta‘aloga Faitupe e faia ma le 
Fa‘autauta

Faia ma le fa‘autauta, o petipetiga i tū‘uga ma ta‘aloga e ‘au‘au 

fa‘atasi lea ma mea mālie ma le loto fiafia. ‘Ae peita‘i, ‘ua matou 

maitaulia se pasene la‘iitiiti o tagata e ono māfua ai a‘afiaga ma 

o‘o atu ai i ni fa‘afītāuli o ta‘aloga faitupe.

‘Ua tu‘uina atu le ta‘utinoga a le Komiti Fa‘afoe o Tū‘uga a 

Niu Sila e na te fautuaina le petipeti ma le fa‘autauta ma e iai 

fo‘i ana Aiaiga Fa‘avae e ta‘ua o le Puipuia mai A‘afiaga ma le 

Fa‘aitiitia o A‘afiaga e fesoasoani e fa‘aitiitia ai ni a‘afiaga leaga 

e māfua mai i petipetiga.

‘O le sini o lo matou fa‘amoemoe o le mautinoa lea ‘ua maua 

e tagata ni ‘au‘aunaga e faia ma le fa‘autauta. ‘O tagata 

faigāluega ‘uma ‘olo‘o va‘ava‘aia petipetiga i so‘o se vāega o 

iai TAB a le Komiti Fa‘afoe o Tū‘uga a Niu Sila e latou te maua 

a‘oa‘oga ‘ato‘atoa i le māitauina o a‘afiaga i fa‘afītāuli mai 

ta‘aloga faitupe ma ‘ua a‘oa‘oina fo‘i i latou i le fa‘atinoina o 

gāluega talafeagai ai pe‘āfai ‘ua fa‘aalia mai e se tagata ni 

uiga ‘ua a‘afia i nei fa‘afītāuli, po ‘ua maitauina fo‘i ‘ua a‘afia 

i fa‘afītāuli o ta‘aloga faitupe. E aofia ai ma le sāuniunia 

fa‘amatalaga e uiga i fesoasoani mo a‘afiaga i fa‘afītāuli i 

ta‘aloga faitupe.

Maitauina o Fa‘ailoga Va‘aia

‘Āfai ‘e te manatu ifo ‘o ‘oe, po‘o se isi ‘ua ‘e iloa, ‘ua ono maua 

i a‘afiaga o fa‘afītāuli o ta‘aloga faitupe, ‘o nisi nei o fa‘ailoga 

va‘aia, po‘o fa‘afītāuli e ono tutupu mai e va‘ava‘ai i ai:

•	 ‘Ua fa‘aopoopoina le taimi ma le aofa‘i o le tupe ‘ua fa‘aalu i 

ta‘aloga fai tupe

•	 Alu so‘o i le Masini TalaTupe (ATM) ‘ua latalata ane po‘o le 

talaina o tupe i le EFTPOS

•	 Taumafai e tala siaki

•	 Asiasi i aso ‘uma i le TAB ma nofo ai mo se taimi ‘umi, ma ‘ua 

tele ina ‘alo ‘ese mai ai ma fa‘agalo tiute tāua e tatau ona 

fai

•	 Tu‘u tamaiti e lē va‘avaa‘ia lelei i fafo o le TAB

•	 Talitonu ‘āfai e iai se metotia po‘o se faiga fa‘ata‘atia ‘ole‘ā 

fesoasoani lea e mālō ai i tū‘uga

•	 Taumafai e toe fa‘aola mai tupe alu i le toe faia lea o isi 

petipetiga

•	 Fa‘aalia uiga o le loto māfatia ma le fā‘atu i se taimi ‘umi 

(e pei o le lē fiafia e māfuta i isi tagata, ‘o nisi taimi ‘ua 

māitaita, lē lelei le faiga o lavalava, po‘o le fa‘atamala i le 

teuteuina o lona tino i se taimi ‘umi)

•	 Inu pia ‘ōnā

•	 Talanoaga – ‘o itū‘āiga ‘upu e fa‘aaogā pe‘ā talanoa ma 

tagata faigāluega. ‘O fa‘ailoga e iai, mo se fa‘ata‘ita‘iga, ‘o le 

toe manatua o le taimi ‘ua sola – “Sa tatau ona ‘ou toe fo‘i i 

le gāluega i le itūlā ‘ua te‘a”, po‘o ni matā‘upu tau i le ‘āiga –  

“‘Aua le ta‘ua i lo‘u to‘alua o lea ‘ou te ‘inei pe‘ā telefoni mai”, 

po‘o fa‘afītāuli tau tupe – “ ‘Ua ‘ou matuā man‘omia lava le 

maua o sa‘u Pick6 po‘o se jackpot”

•	 ‘Aisi i uō ma ‘āiga mo ni tupe e petipeti ai.


